
	1.
	Անհրաժեշտությունը

	
	   Որոշման նախագծի ընդունումը պայմանավորված է «Դեֆանս հաուզինգ ինվեստ» ՓԲԸ-ին օտարված Երևանի Տիչինայի փող. 320 հասցեում գտնվող 118 հա հողամասում համաքաղաքային նշանակության բազմաֆունկցիոնալ համալիրի կառուցման ծրագրին խոչընդոտող հանգամանքների վերացման, ընկերությանը կառուցապատման համար հատկացվող հողամասի սահմանների ճշգրտման և պայմանագրերում փոփոխություններ կատարելու միջոցով ստանձնած պարտավորությունների շրջանակի հստակեցման և կատարման իրագործելիության ապահովման անհրաժեշտությամբ։


	2.
	Ընթացիկ իրավիճակը և խնդիրները

	
	Հայաստանի Հանրապետության և «Դեֆանս հաուզինգ ինվեստ» ՓԲԸ-ի միջև 05.11.2008թ. կնքված «Հողամասի առուվաճառքի մասին» Հ.105/5-ԱԳ պայմանագրով «Դեֆանս հաուզինգ ինվեստ» ՓԲԸ-ն պարտավորվել է (հիմնական պարտավորությունները).

· Պայմանագրի պետական գրանցման պահից մեկ տարյա ժամկետում հաստատման ներկայացնել կառուցապատման նախագիծը և սկսել շինարարությունը,

· գնված հողի կադաստրային արժեքի` 3.469.200.000 դրամի չափով 3 տարվա ընթացքում ֆինանսավորել պետական հողի վրա մայրուղային ճանապարհների կառուցումը:
Հայաստանի Հանրապետությունը պարտավորվել է քանդել Տիչինայի փողոցին հարակից տարածքում առկա ապօրինի շինությունները և շինություններից ազատված հողը տվյալ պահին գործող կադաստրային արժեքով վաճառել գնորդին, գոյություն ունեցող օբյեկտի (օբյեկտների) առկայության դեպքում (ընդգծվածը` անհասկանալի ձևակերպում է)` կառուցապատման ծրագրի արդյունավետ  և ժամանակին իրականացումն ապահովելու նպատակով:
Գործարքների կնքման կապակցությամբ դրանց առարկայի վերաբերյալ ներկայացված տեղեկատվությունը եղել է թերի: Տիչինայի թիվ 320 հասցեում գտնվող 118 հա և Տիչինայի թիվ 322 հասցեում գտնվող 33.85 հա հողատարածքների աճուրդի հայտարարությունների մեջ բացակայել են տվյալներ մայր գազատարի և ջրատարների, էլեկտրահաղորդման գծերի առկայության կամ սերվիտուտների, ինչպես նաև նախկին խորհտնտեսության այգիների առանց իրավաբանական ձևակերպման շուրջ 350 հողօգտագործողների  առկայության մասին (ընդ որում, տվյալ հողատարածքներն օգտագործողներից մի մասի մոտ գոյություն ունեն ՀՀ կառավարության 09.03.1994թ. թիվ 108 որոշմամբ հաստատված օրինակելի ձևի հիման վրա Աջափնյակ թաղային համայնքի հետ 1999-2001թ. Կնքված պետական պահուստային ֆոնդի հողերի վարձակալության պայմանագրեր 5-10 տարի ժամկետներով):
Վերոգրյալով պայմանավորված` պայմանագրերով նախատեսված պարտավորությունները կողմերը չեն կատարել և կառուցապատման ծրագրի իրագործումը մտել է փակուղի:
 

	3. 
	Տվյալ բնագավառում իրականացվող քաղաքականությունը

	
	ՀՀ կառավարության 15.12.2005թ. թիվ 2330-Ն որոշմամբ հաստատված Երևանի գլխավոր հատակագծին համապատասխան, Երևանի քաղաքապետի 04.09.2007թ. թիվ 3259-Ա որոշմամբ հաստատվել է Երևանի Տիչինայի փողոցին հարող կառուցապատման ենթակա 194 հա տարածքի գոտիավորման նախագիծը:  
«Դեֆանս հաուզինգ ինվեստ» ՓԲԸ-ի կողմից սեփական հողամասի և պուրակի համար կառուցապատման նախագծերը պետք է մշակվեն ելնելով մնացած հողամասի համար կնքված պայմանագրերով արդեն իսկ կարգավորված առկա հեռանկարից, կոմունիկացիոն և ինժեներական լուծումներից և լինեն կատարման առումով` իրատեսական, կառուցապատման ծրագրի ֆինանսավորման և աշխատանքների փուլերի առումով` կանխատեսելի, որպիսիք անհրաժեշտ պայմաններ են ծրագրի ֆինանսավորման ներգրավման համար: 


	4.
	Կարգավորման նպատակը և բնույթը

	
	 Հաշվի առնելով, որ 2008թ. հոկտեմբերի 23-ին կայացած փակ դասական աճուրդով «Դեֆանս հաուզինգ ինվեստ» ՓԲԸ-ին օտարված 118հա հողամասում ի հայտ են եկել կառուցապատման ծրագին խոչընդոտող հանգամանքներ ՀՀ կառավարությունը 29.07.2010թ. թիվ 943-Ն որոշմամբ կատարել է ընկերությանը օտարված հողամասի հարակից տարածքների նպատակային նշանակության փոփոխություն, նպատակ ունենալով իրականացնելու ընկերությանը կառուցապատման համար հատկացվող հողամասի սահմանների ճշգրտում։

Սահմանների ճշգրտման արդյունքում լրացուցիչ կառաջանան ֆինանսական և այլ բնույթի խնդիրներ, որոնց կարգավորումը հնարավոր է Հայաստանի Հանրապետության անունից կնքված պայմանագրում փոփոխություններ կատարելով։

Սույն որոշման նպատակն է սահմանել այն շրջանակները, որոնց շուրջ Երևանի քաղաքապետը լիազորված կլինի ներդրողի հետ կնքված պայմանագրերում կատարել փոփոխություններ և լրացումներ։



	5.
	Նախագծի մշակման գործընթացում ներգրավված ինստիտուտները և անձինք

	
	Նախագծի մշակման գործում այլ իստիտուտներ  կամ անձինք չեն ներգրավվել։


	6.
	Ակնկալվող արդյունքը

	
	· Ընկերությանը սեփականության իրավունքով փոխանցված և կառուցապատման իրավունքով տրամադրված հողամասերի սահմանների ճշտում,

· գոտիավորման նախագծի համապատասխանեցում ՀՀ կառավարության 29.07.2010թ. թիվ 943-Ն որոշման պահանջներին, մշակվելիք կառուցապատման նախագծի իրավական հիմքի ապահովում,
· վաճառողի և գնորդի պարտականությունների հստակեցում,
· նախկին խորհտնտեսության այգիների առանց իրավաբանական ձևակերպման շուրջ 350 հողօգտագործողների հողային կարիքների բավարարում, հողօգտագործողների հարցի վերջնական լուծում,
· խոչընդոտների վերացում, կառուցապատման ծրագրի իրագործում,
· Երևանի համայնքային բյուջեի եկամուտների ապահովում:


	7.
	Այլ տեղեկություններ (եթե այդպիսիք առկա են)

	
	  Չկան։


   ԵՐԵՎԱՆԻ ՔԱՂԱՔԱՊԵՏ                                                      Կ. ԿԱՐԱՊԵՏՅԱՆ

